
 ، عەفلەق و بەعسیزمئەنفالهەڵەبجە و چوارینەی 

 

 سەرکەوت جەلیل

 

 پێشەکی .1
، ئەنفالیابارانکردنی هەڵەبجە و شاڵاوی کیمساڵەی  سیودوویادی  تا سی ڕۆژی داهاتوو،

تێیدا شاری هەڵەبجە و دەوروبەری، بە بوو،  16/3/1988دەکرێتەوە. ئەوەی هەڵەبجە لە 
)لە مانگی دوو تا  لە حەوت قۆناغدا پاساوی هەبوونی هێزی ئێرانی، کیمیاباران کرا. ئەنفالیش

، جێبەجێ کرا. لەوەی هەڵەبجەدا دامی کوردستانهەرێچەند ناوچەیەکی  ( و لە1988مانگی نۆی 
ەکەی تریش بریندار. لەوەی نزیکەی دە هەزار کەس زیانمەند بوون، نیوە کوژراو و نیو
دا، کە ئەویش لە عەلی 1993ئەنفالیشدا بەپێی ڕاپۆرتێکی ڕێکخراوی هیومان ڕایتس وۆچ لە 

ەوە انبە بۆنەی ئەو یاد .حەسەن مەجیدی وەرگرتووە، حەفتا تا سەد هەزار کەس کوژراون
میشێل ال، چوارینەی هەڵەبجە و ئەنفدەربارەی  دەمەوێت لەم نووسینەدا، چەند سەرەقەڵەمێک

 نگن، بە بیری خوێنەران بهێنمەوە.کە پێم وایە گر ،و بەعسیزم عەفلەق

دیارە زوو زوو، ئەوەش لەبەر ململانێ و کێشمەکێشمی حیزبیی بەرتەسکی دوور لە گیانی 
نەتەوەپەرستی، کەسێک و دووان وەک هۆکاری هاندانی سەرکردایەتیی حیزبی بەعس بە 

دەوروبەری، دەستنیشان و تۆمەتبار دەکرێن. وە نەبێت پێویست بە کیمیابارانکردنی هەڵەبجە و 
دادگاییکردن و لێپێچینەوە لە بەرپرسانی ناوخۆیی نەکات، بەڵام هۆکار و سەرچاوەی وەها 
دەستدرێژی و گەلکوژییەک، لە دەرەوەیە نەک لە ناوەوە: واتە هۆکاری دەرەکیی، گرنگتر و 

 کاریگەرترە تا ئەوەی ناوخۆ.

فلەق لە چوار پێنج وتاری لە کات و شوێن و بۆنەی جیاوازدا، باس لە کورد لە میشێل عە
بۆتەقەی خەباتێکی گەورەتردا، کە خەباتی عەرەبەکانە دژی ئیمپریالیزم، دەکات. عەفلەق چەندە بە 
شان و باڵی کورداندا هەڵدەدات، دیارە بۆ ئەوەی ڕام و دەستەمۆ و قانعیان بکات بەو 

تا ساڵانێک لە عێراقدا بە کورد درابوون، هێندەش لە پایەیان کەم دەکاتەوە دەستکەوتە کەمانەی 
و لە بەهای خەباتی ئازادیخوازیی سیاسییان، دادەشکێنێت. گەر لە قەرەوڵی ئەو وتار و 
تێبینییانەی عەفلەقەوە، بڕوانینە ڕووداوەکەی هەڵەبجە و ئەنفال، دەبینین وەک ڕەمزی 



سەرەتا  وە گەورەترن کە تا ئیسە باس کراون و لێک دراونەتەوە.گەلکوژییەک لەم ناوچەیەدا، لە
 با باسێکی دیدی عەفلەق بۆ شۆڕشی عەرەبیی، بکەین.

 شۆڕشی عەرەبیی .2
عەفلەق کەسێکی تیۆریسین و قووڵ و خاوەنی دیدێکی هێندە باڵا و فەلسەفیی وەک بنەما، 
ی سەردەمی فاشیزم و نازیزمی ئەو زیاتر لە وتاربێژەکانرۆ ئاسان لێی تێنەگات. نەبووە، کە م

ئەوروپا دەچێت، کە هێندە پشتیان بە سۆز دەبەست، ئاوڕیان لە ئەقڵ و گفتوگۆی ئەقڵانیی 
دە ساڵ لە ی ئەنفال و حەڤکیمیابارانکردنی هەڵەبجە و شاڵاوساڵ لە  32لە دوای نەدەدایەوە. 

ێت، کێ بزوێنەر و ە کوردزمان لە عەفلەق تێبگات و بزانترکەوتنی حکومەتەکەی بەعس، باش
کێ بوون بە ناوی یەکگرتنەوەی خاکی عارەبان و  زم بووە لە عێراق و سوریادا؟پاڵنەری بەعسی

 بەرپاکردنی شۆڕشی عەرەبییەوە، ئەو هەموو خەڵکەیان کوشت و سەرکوت کرد؟
بە دامەزرێنەری حیزبی بەعسی عەرەبیی ناسراون. ئەوان  ،سەڵاحەددین بەیتار عەفلەق ومیشێل 

بەڵام لە  وی 'بووژاندنەوەی عەرەب' پێکدێنن.یەکەمین گرووپی سیاسیی ڕێکخراو بە نا 1941لە 
بەدواوە بەیاننامەکانیان بە ناوی 'بەعسی عەرەبیی'ەوە دەردەکرد. وەک لە نووسینەکانی  1943
حیزبی بەعس چارەسەرکردنی ڕیشەییانە و هەمەکییانەی  دا دەردەکەوێت، ئامانجیعەفلەق دواتری

کەیەکە و گەلەکەشی کێشەکانی نیشتمانی عەرەبییە، لەو ڕوانگەیەوە کە هەموو ئەو نیشتمانە یە
 یە.نەتەوە )ئوممە(

ئەم نیشتمانە دەبێت لە ناوخۆی خۆیدا بۆ ڕیشە و ڕێگەچارەی کێشەکانی بە باوەڕی ئەوان، 
شێوەیەکیش چارەسەری سەپاو لە دەرەوەوە ڕەت بکاتەوە. ئەو چارەیە نە بگەڕێت، بە هەموو 

یشە: بەو پێیەی یەکەمیان نەتەوەییبوون )ئینتەرناسیۆنالیزم(نەتەوەپەرستیی توندڕەوانەیە، نە نێو
و بەپێی و لەو ڕوانگەیەوە  ، دەیکاتە سەنتەربەرژەوەندیی نەتەوە بەهەند دەگرێت

نەتەوە وەک ئامراز بۆ  یاندووەمیش ڵە لەگەڵ جیهاندا دەکات.بەرژەوەندییەکانی نەتەوە مامە
' ئەم دوو یزم. بەڵام لای 'بەعسو نەتەوە تێیدا ئامرازە ئازادیی سەرتاسەریی جیهان وەردەگرێت

ڕەوتە تێکەڵ دەبن، هەم مرۆڤدۆستیی و هەم نەتەوەپەرستییش؛ چیتر نەتەوە ئامرازی بەدیهێنانی 
ەوەپەرستییش قۆناغێکی کاتیی نییە. بەڵکو نییە، بۆیە نەت)ئینتەرناسیۆنالیزم( ئامانجێکی باڵاتر 

 تەواوکەری یەکترن. ەوەپەرستیی و مرۆڤدۆستیینەت

عەفلەق دەخوێنیتەوە، هەست دەکەی لە بەردەم شاعیرێکی لێزاندایت، شاعیرێکی ئامانجدار  کاتێک
ریکراو قەناعەت پێ بکات. گومان کە بیەوێت بە هەر نرخێک بێت، جەماوەر لەسەر پرسێکی دیا

، وەک خۆی یان تێدایە، چونکە نەتەوە و ئوممەتووسینەکانی بڕێکی زۆر سۆزهەڵناگرێت کە ن



یەکەیەک ئەو نیشتمانی عەرەبیی وەک تەنیا پرسێکی ئەقڵانیی نیین، بەڵکو سۆزیشن.  دەڵێت،
ستێتەوە و هەم هەکە 'دابەشبوونێکی دەستکردانە'ی بەسەردا سەپێنراوە، دەبێت  دەبینێت

لێرەدا دەبینین کە زمان و ناوەڕۆکی  دابەشکارییەش تووڕ هەڵبدات. داگیرکار و هەم ئەو
و دەچێت، کە چۆن وەک ئەوان وتارەکانی، چەند لەوانەی فاشیست و نازییەکانی سەدەی ڕابردو

باڵایی ڕەگەزی عەرەب دەکات و دنیا هەموو چاوی لە دەستی ئەمانە تا ئازاد ببن.  باس لە
زوو زوو باسی پشتبەستن بە هەمیشە پاڵپشت بە بیرکردنەوەی ئاینیی دەنووسێت و  عەفلەق

"ئازادیی چەند  :لە باسی ئازادییدا دەڵێت 'کەلەپوور'ی زیندووی عارەبان دەکات. بۆ نموونە،
و چەند دەقێکی نێو یاساکان نییە... ناشتوانین ئازادیی بەسەر فەرمانڕەوادا مادەیەکی دەستوور 

گەر ئیمانمان بە ئازادیی ]وەک نەوە، هۆشیار بکەی ەکەیبسەپێنین و گەلیش لە بەها و پیرۆزیی
ن دەزانین کە هەمووشما جیهاد نەبێت و خەباتیشمان لە پێناویدا شەهادەت نەبێت". ئیمانمان بە[

دوو ئایدیا و دوو پراکتیکی ئاینیین. لێرەدا عەفلەق هەوڵی داوە، ئوممەت و  ەتشەهادو  جیهاد
و لێک دانەبڕاو، پێکەوە گرێ بدات: ئێمە عەرەبین و ئاین بەشێوەیەکی ئۆرگانیکیی 

 موسوڵمانیشین، ئەم دووانەش هەریەکەیان ئەوەی تر تەواو دەکات.

ئوممەی عەرەبیی دەکاتەوە، خۆی و حیزب و ەکانیدا، زۆر جەخت لە بەدبەختیی عەفلەق لە وتار
ڕەوتەکەشیان وەک فریادڕەس دەناسێنێت. بەڵام هەمیشە چاوی لەسەر ڕۆڵی ئیمپریالیزمی 

ی ئەوان، ئوممەی عەرەبیی وا پەرتەوازە بووە و یی و زایۆنیزمە، کە چۆن بە پیلانئەوروپ
ئەو حیزبی بەعس یان بەدەست دەرەبەگایەتیی و نەزانیی و دواکەوتووییەوە دەناڵێنێت. 

وەک پاککەرەوەی نیشتمانی عەرەبیی لە نەیارە ناوخۆیی و دەرەکییەکان دەناسێنێت.  ،بەعسیزم
بەعسیزم بۆ ئەوە هاتووە کە دەستی داگیرکاران و زایۆنیزم لە نیشتماندا ببڕێت، چیتر قبوڵ 

کی زۆر دەخاتە نەکات یاریی بە چارەنووس و خێر و بێریانەوە بکەن: لەم نێوانەشدا تەرکیزێ
سەر پرسی ئازادکردنی فەلەستین، کە دەبێت تا ساتێک بەتەواویی ئازادی دەکەن، کۆڵ نەدەن. 
تەنانەت لە یەک دوو شوێندا کە گلەیی لە بزووتنەوەی ئازادیخوازیی کوردیی دەکات لە عێراقدا، 

زم و داگیرکار پێی وایە کە دەبووا برا کوردەکان بچوونایە لە فەلەستین خەباتیان دژی زایۆنی
ئازادیی کوردستانی عێراق بکەنەوە! بەڵێ، ئەو بکردایە، نەک ئەوەی خۆپەرستیی بنوێنن و بیر لە 

پێی وابوو کە دەبێت کوردان چاوەڕوان بن تا کاتێک پارچەکانی نیشتمانی عەرەبیی یەک 
 دەگرنەوە، ئینجا باسی مافە نەتەوەییەکانی خۆیان بکەن.

وممەی عەرەبیی پێویستییان بە شۆڕشێکە کە لەم خەوی نەزانییە ئ بۆیە نیشتمانی عەرەبیی،
بێداریان بکاتەوە. شۆڕشێک کە لەسەر پایەکانی ڕابردوو و ئێستا، کەلەپوور و مۆدێرنە، 



بنیاتنرابێت. بەعسیزم دەبێت ئازادیی و یەکێتیی سەرجەمی نیشتمانی عەرەبیی بەئامانج بگرێت؛ 
ختەیە نییە، کە ڕووکەشانەیە و بەرهەمی پیلانی هێزە ئەوان باوەڕیان بەو دابەشکارییە سا

داگیرکارە دەرەکییەکانە. ئوممەی عەرەبیی بایی ئەوە پایە و خەسڵەتی هاوبەشی تێدایە، کە 
بەڵام لە ئێستادا ئێمە بە چاوی خۆمان  ، بگرە ئەرک بێت.وە لەم 'یەکگرتنەوە'یە مومکینبیرکردنە

ڵە و خەونی شاعیرانەیە. مەگەر شاعیرێکی وەک عەفلەق، دەبینین، کە وەها یەکگرتنەوەیەک مەحا
بتوانێت وەها خەیاڵێک بکات. سادق جەلال ئەلعەزم لە چاوپێکەوتنێکدا جەخت لەوە دەکاتەوە، کە 
دەبێت چیتر باسی نیشتمانی عەرەبیی یەکگرتوو نەکرێت و خەون بە وەها یەکێتییەکەوە 

رچەیەکی نیشتمانی عەرەبیی، سەربەخۆ مامەڵەی نەبینرێت. بەڵکو دەبێت مێژووی هەر وڵات و پا
 کە لەوانی تری جیا هەر وڵاتێک هەندێک خەسڵەتی هەیە لەگەڵدا بکرێت و لێک بدرێتەوە، چونکە

 دەکاتەوە.

 پرسی ئازادیی کوردانی عێراق .3

دەمەوێت پاڵپشت بەو چەند وتارەی عەفلەق دەربارەی کوردانی عێراق و بزووتنەوەی 
کیدا بە لە وتارێی لەو پرسە، تێبگەین. ئەو ، لە شێوازی بیرکردنەوەنووسیویەتیئازادیخوازییان 

باس لە دوو  ،نووسیویەتی 1969کە لە حوزەیرانی  ی عەرەبیی(دۆزی کوردان و شۆڕشناوی )
 تریان سیاسیی. ددان بەوەدا دەنێتڕەهەندی دۆزی کوردیی دەکات: یەکەمیان مەبدەئیی و ئەوی 

هەبێت.  انجۆریک لە ئۆتۆنۆمیی بدەئی بەعسییەکانەوە، مافی خۆیانەمە کە کوردان، لە سۆنگەی
لەم سۆنگەیەشەوە، لە دوو ئاستدا مامەڵە سیاسییەکە هەڵوەستە دەکات.  بەڵام لەسەر ڕەهەندە

 لەگەڵ دۆزی کوردییدا دەکات. یەکەمیان، حیزبە کوردییەکان و سەرکردە سیاسییەکانی
ئەو شتیی. هەستی نەتەوەیی کوردان بەگ دووەمیشیان،یخوازیی کوردان. بزووتنەوەی ئازاد

دووەمیان لە چوارچێوەی مەبدەئی بەعسییەکاندا دەبینێت، واتە وەک هەست و سۆزێکی ئاسایی 
و ڕەوا، یەکەمیشیان وەک ڕەهەندی سیاسیی مەسەلەکە دەبینێت، کە وەک وتمان، هەڵوەستەی 

دۆزی کوردیی ڕەت دەکاتەوە و بە  لەسەر دەکات. واتە لەم ڕەهەندەی دووەمەوە، عەفلەق
بەربەستی بەردەم شۆڕشی عەرەبیی لەم پارچەیەی نیشتمانی عەرەبییدا، دایدەنێت. بۆیە لە 
قەرەوڵی چوارچێوە گشتییەکەی شۆڕشی عەرەبییەوە دەڕوانێت و سەرکردە کوردەکان بە 

م و یۆنیز'خیانەتکار' دەزانێت و پێیوایە بوونەتە ئامرازێک بەدەست داگیرکاران و زا
کۆنەخوازەکانەوە و ئیستیغلالیان دەکەن، بۆچی؟ تەنیا لەبەر ئەوەی داوای ئازادیی و مافی 

 چارەی خۆنووسینی گەلەکەیان دەکەن.



داوای سەربەخۆیی بکات و وەها باسێک بورووژێنێت. نابێت  ،راقداکە کورد لە عێ پێیوایە عەفلەق
پاساوی بۆ ئەم باوەڕەشی بریتییە لە 'جیاوازیی' عێراق بەراورد بەو دەوڵەتانەی تر کە کوردیان 

]باسی کوردستانی سوریا  وەک ئێران و تورکیاکە کوردیان بەسەردا دابەش کراوە، تێدا دەژی، 
و  دان سەدەیە شان بە شانی یەک دەژینقدا، چەنکورد و عەرەب لە عێرا ناکات[. ئەو دەڵێت

بوونە. کورد لە  کێشەی نەتەوەییان پێکەوە نەبووە، بگرە بەجۆرێک لە هەموو شتێکدا، هاوبەش
پرسی مافی  . بۆیە ورووژاندنیکەمترە لە ڕووی ژمارەوە، لە کوردانی دەوڵەتانی تر عێراقدا

مەبەست بووە و داردەستی دەوڵەتە راقدا، هەر لە سەرەتاوە بەنەتەوەیی کوردان لە عێ
ئەگینا دۆخی کۆمەڵایەتیی و کەلتووریی کوردانی عێراق، زۆر لە دۆخی  ئیمپریالییەکان بووە.

کوردانی دەوڵەتانی تر، باشترە. بگرە لەو دەوڵەتانەدا تەنانەت هەندێک مافی سەرەتاییش بە 
لە ڕۆژی ئەزەلی دروستبوونی ئیتر لەبیری خۆیی دەباتەوە، کە هەر  کوردان ڕەوا نەبینراون.

 دەوڵەتی عێراقەوە، نەدەبوو کورد بەزۆر لە وەها دەوڵەتێکدا جێ بکرێتەوە.

عەفلەق ڕاستیییەکی تاکتیکیی دەدرکێنێت و دەڵێت: "کاتێک داوای سەربەخۆیی دەکەیت، دەوڵەت 
گومان بە مافی خۆیەتی بەرەنگارت ببێتەوە و ئامرازی سەرکوتکەرانە بەرامبەرت بەکاربێنێت. بێ

تێپەڕینی کاتیش، ئەم ڕێوشوێنانە ڕق و کینە دروست دەکەن و کار دەگاتە داواکردنی 
نەبووە". هاوکات داوا لە سەرکردایەتیی شۆرشی  هیچ پاساوێکیسەربەخۆیی، کە لە بنەڕەتدا 

عەرەبیی لە عێراقدا دەکات، کە لەم پیلانە ئاگادار بێت و نەهێڵێت لەوە زیاتر، دۆزی کوردیی 
تیغلال بکرێت. وا دیارە عەفلەق، دۆزی کوردیی بە مەسەلەی مۆدێرنیزم و قۆناغی ئیس

ئیمپریالیزمی ئەوروپییەوە دەبەستێتەوە، چونکە دەڵێت لە سەرەتاوە کورد و عەرەب بێ هیچ 
ی مێژوودا پێکەوە لە زۆر سات کێشەیەک پێکەوە ژیاون، کوردان وەک عارەبان موسوڵمان بوونە،

بەڵام لەگەڵ هاتنی هێزە  .جەنگی دژی خاچپەرستان دەهێنێتەوە[وونەی نمکاریان کردووە ]
ئیمپریالیستەکان بۆ ناوچەکە، هانی کوردانیان دا کە بەدوای خەسڵەتە ئیتنیی و مێژوویی و 

 لە عارەبان، جیازمانییەکانی خۆیاندا بگەڕێن و لەوێشەوە خۆیان لەوانی تر، بەتایبەتییش 
قوت  'دیاردەیەکی مێژوویی'بە باوەڕی عەفلەق، داگیرکار ناتوانێت لەخۆوە  بکەنەوە. بەڵام

بکاتەوە و بخوڵقێنێت، چونکە دیاردەی نەتەوەیی یان ئیتنیی، لێکەوتەیەکی سەردەمی مۆدێرنە و 
خزمەت تا بیخاتە  ،ڕۆڵی داگیرکاریش بریتییە لە ئیستیغلالکردن و بەلاڕێدابردنی

قەت بدەن، عەفلەق هەمیشە ئەوە دووپات دەکاتەوە، کە 'ئەوانی تر' دی خۆیەوە. ەکانیبەرژەوەندیی
لە دۆخی خراپی عارەبان و نیشتمانەکەیان بەرپرسیارن. وەک هەر بزووتنەوەیەکی تری 
فاشیستی، بەدوای بیانوویەکدا دەگەڕێت تا نەنگییەکانی خۆیی بخاتە ئەستۆ، بەدوای 'نەیار'ێکدا، 



گوڕێک بە سەربازانی خۆیان ببەخشن، وەک ئەوەی هیتلەر کە لە ڕێگەی دژایەتی کردنییەوە 
 لەگەڵ کەیسی جووەکانی ئەوروپادا دەیکرد.

ن هەڵدەبژێرێت و بەراورد بە ڕێگەچارەی سۆسیالیستیی بۆ پرسی کەمینە نەتەوەییەکا ،عەفلەق
، ئەوەی یەکەم بە ارەی هێزە ئیمپریالییەکان، کە دەیانەوێت ئەو پرسە ئیستیغلال بکەنڕێگەچ

چونکە تێیدا هەموو کەمینە نەتەوەییەکان لە سایەی دەوڵەتێکی سۆسیالیستیدا  ڕاستتر دادەنێت.
هەروەها لە یەک کاتدا ئیستیغلالکردنی چینایەتیی و  ر لە ئامانجێکی هاوبەش دەکەنەوە،بی

جەخت لەوە دەکاتەوە، کە  سەرباری وەها قسەیەک، لە کۆتاییداباڵادەستیی نەتەوەییش، نامێنن. 
چونکە، وەک  ەبیی جیا بکاتەوە،نابێت خۆی لە شۆڕشی عەر ،ووتنەوەی ئازادیخوازیی کوردانبز

ئەو دەڵێت، زیاتر لە سەدەیەکە خاکی عارەبان لەلایەن هێزەیلی ئیمپریالییەوە کراوەتە ئامانج و 
هەموو پیلانی لە دژ دەگێڕن. بۆیە ڕێگەی شۆڕشی عەرەبیی، نموونەی هەموو بزووتنەوەیەکی 

یخواز و پێشکەوتنخوازە لە جیهانی سێیەمدا، هاوکات پێوەری هەموو شۆڕش و ئازاد
بزووتنەوەی نەتەوەیی کوردان، "بزووتنەوەیەکی ئازادیخواز و پێشکەوتنخوازە لە جیهاندا. بۆیە 

بەشێکی دانەبڕاو و سەنگینە لە شۆڕشی عەرەبیی دژی ئیمپریالیزم و زایۆنیزم و ئیستیغلالکردنی 
"هەر بەلاڕێدابردنێکی بزووتنەوەی عەفلەق دەڵێت: . "اکەوتوویی و دابەشکارییچینایەتیی و دو

نەتەوەیی کوردانیش، دەبێت لە هەمان کاتدا وەک پیلانگێڕیی دژی شۆڕشی عەرەبیی و 
بزووتنەوەی نەتەوەیی کوردانیش لەقەڵەم بدرێت. دەبێت وەڵامدانەوە و جێبەجێکردنی 

لە چوارچێوەی گونجاویی و  کوردانی ]عێراق[یش انی بزووتنەوەی نەتەوەییداواکارییەک
واتە پێکەوە بەستنەوەیەکی ئۆرگانیی، بەڵام  دا".یهاودەنگییەوە بێت لەگەڵ شۆڕشی عەرەبی

ڕاگوزەر، لەنێوان شۆڕشی کوردیی و شۆڕشی عەرەبییدا دروست دەکات: تا کاتێک کوردان، لە 
ک نیشتمانی عەرەبیی، لە هەموو هەموو پارچەکانی کوردستاندا، یەک نەگرنەوە و تا کاتێ

پارچەکانیدا، شۆڕش نەکەن و ئازاد نەبن )بە فەلەستینیشەوە(، کورد نابێت باسی ناسنامەی 
 نەتەوەیی و ئازادیی بکەن.

ەرەب و کورد لەم یەکێتیی عارەبان شۆڕشی ڕاستەقینەیە: عدا بە ناوی )تری عەفلەق لە وتارێکی
نگیی ڕۆڵی عێراق نووسراوە، جەخت لە گر 1974کە لە تشرینی یەکەمی  نیشتمانەدا بران(

عێراق هەر لە سەرەتاوە سەلماندویەتی کە دەتوانێت هەڵگری پەیامی حیزبی بەوەی ، دەکاتەوە
لە ئێستاشدا عێراق، عێراقی بەعس )زیندووبوونەوە(یە و بۆ هەموو عارەبان بەعس بێت و 

 یەکێتییرەبان دەبێت و سوپاکەشی سوپای اەکێتیی عهەر ئەویش بەدیهێنەری ی کاردەکات؛
ئەو ساتانە بهێننە بەرچاوتان، کە سەددام حسێن باسی ئوممەی عەرەبیی و فەلەستینی  دەبێت.



ووە خزمەتی خەڵکی فەلەستینەوە، داگیرکراوی دەکرد. هەر بۆیە سەددام، خاکی عێراقی خستب
 .بەغدامان بیستبێتستینییەکانی حیکایەتی کرێکارە میسریی و فەلە ڕەنگە زۆربەشمان

"یەکێتیی عەرەبیی شۆڕشی ڕاستەقینەیە، هەر شتێکیش کە ڕوودەدات وەک عەفلەق پێی وایە کە 
ای قووڵی شۆڕشگێڕانەی خۆیان وەرناگرن، تا مان یشڕێگەخۆشکەری ئەو یەکێتییەیە" و شتەکان

ئەم یەکێتییە بەدیدێت. عەفلەق داوا لە هاوڕێیانی دەکات، کە بەبێ وچان و وەستان کار بۆ  کاتێک
بەدیهێنانی ئەم یەکێتییە بکەن، چونکە بەبێ ئیمانێکی قووڵ پێی، بەدینایەت. هەروەها "لەکوێدا 

–ەیی، واتە ئیرادە، لەوێشدا بەعس ئیمان بە یەکێتیی عەرەبیی هەبوو، ئیمانێکی کرد
پشت بە کەلەپووری خۆیان ببەستن، کەلەپوورێکی  ەبۆیە گرنگدەبێت".   -ونەوەزیندووبو

درەوشاوە و شایەنی چاولێکردن و دووبارەکردنەوە. لێرەوە، بە باوەڕی عەفلەق، شەڕی نێوان 
مرۆڤدۆست و سەردەمییانە و  )عەرەبییەکە( قڵییەتە کە یەکێکیانعەرەب و کورد، شەڕی دوو عە

ڕەگەزپەرستانە و دەرەبەگانە و دواکەوتوو و نائەخلاقییە، )کوردییەکە(  کراوەیە و ئەوەکەشیان
چونکە ڕیزی خەباتی ئازادیی گەلان جێدەهێڵێت و لەگەڵ ئیمپریالیزم و زایۆنیزم ڕێکدەکەوێت، 

. ئەم وتارەی عەفلەق، دوای پەیماننامەی یازدەی ئازار بۆیە هیچ باوەڕیشی بە وەفا و پەیمان نییە
. شانەکانی هەڵوەشاندنەوەی ئەو پەیماننامەیە، نووسراوە، بۆیە بەو زمانە دەدوێتو دەرکەوتنی نی

 .لەکاتێکدا ئەوە عێراق بوو لەسەر شکستهێنان بە شۆرشی کوردیی، لەگەڵ ئێران ڕێککەوت
عەفلەق چەندان جاری تر بزووتنەوەی ئازادیخوازیی کوردیی، بە بەشێک لە پیلانەکانی 

ەڕی وایە، کە تا ئەوان نەهاتبوونە ناوچەکە، ئەم کێشە نەتەوەییانە زەق ئیمپریالیزم تێدەگات و باو
نەکرابوونەوە. بەڵام "با ئەمە ساردتان نەکاتەوە، بەردەوام بن. خەونی ئێمە ئازادکردنی هەموو 
نیشتمانی عەرەبییە لە پاشماوەکانی ئیمپریالیزم و زایۆنیزم، خەونمان ئازادکردنی فەلەستینە، 

لەم  اندا".یهبۆ ئەم ئوممەیە لە نێو ج نەوەی شارستناێتیی و پێگەی شیاوەخەونمان گەڕاند
دوایین  داعشدا هیوای ئەوەی خواست، کە ئیسلام و توندوتیژیی، لە کتێبی دواییانەدا ئەدۆنیس

باوەڕی ئەو، ئەوەی پێی دەوترێت  ب و موسوڵمانەکان بێت لە جیهاندا، چونکە بەقیڕەی عەرە
نوێنەری ئیسلامە و سەرلەبەری بابەتەکانی تری وەک عیرفان و فەلسەفە، ، تاکە ئیسلامی سوننە

 پۆی ئیسلامیان پێوە نییە.

کە لە کانونی یەکەمی  ی عەرەبیی و کەمینە نەتەوەییەکان(یەکێتیلە وتارێکی تریدا بە ناوی )
ەکی نووسیویەتی، عەفلەق جارێکی تر نیشتمان و خاکی عارەبان وەک یەکەی 1982

 ،دەبێت هەموو پارچەکانی نیشتمانی عەرەبیی اوی پتەو دەبینێت. پێیوایەپێکەوەبەستر
پەیوەندییەکی ئۆرگانیک و زیندوو و مێژووییان پێکەوە هەبێت، تا بتوانن هەستانەوەی 



بە باوەڕی عەفلەق، میتۆدی حیزبی بەعس بۆ  سەرلەنوێی ئوممەی عەرەبیی مسۆگەر بکەن.
میتۆدێکی مرۆڤدۆستانەیە، کە بواری نەتەوەی باڵادەست مامەڵەکردن لەگەڵ پرسی کەمینەکاندا، 

و چیقڵدانە تەسک و ڕەگەزپەرستی تێدا نابێتەوە، بەڵکو "نەتەوەپەرستیی )عارەبان( تێکەڵی ڕۆحی 
کەلەپوورە و بە  و بەم ڕۆحییەت ئیسلام بووە، ئیسلامیش لە ڕۆحی عەرەبییەوەیە، بۆیە پاڵپشت

لەبەرچاوگرتنی واقیع و بەرژەوەندیی نەتەوەیی خۆمان، ئێمە باشتر دەتوانین کێشەی کەمینەکان 
هەر بۆیە، هەموو ڕێگەچارەیەکی لە دەرەوە سەپێنراو، ڕەت دەکاتەوە. بۆ چارەسەر بکەین". 

ی گەلەکەیان سەرسامیی خۆیان لەوە دەردەبڕێت کە کوردانی عێراق داوای ئازادی چەندەمین جار
دەژین  زۆرینەی کوردان لە ئێران و تورکیاو بەدیهێنانی ناسنامەی نەتەوەییان دەکەن، لەکاتێکدا 

ئەمەش لەکاتێکدایە، کە نەتەوەی عەرەب بۆ  ینراوە!و تا ئێستاش کەمترین مافەکانیان پێ ڕەوا نەب
ەردەمەیە. بۆیە خۆی لە شەڕێکی درێژخایەندایە دژی داگیرکاریی، کە گرنگترین شەڕی ئەم س

"ناگونجێت بزووتنەوەی ئازادیخوازیی کوردیی پێچەوانە یان دژی بزووتنەوەی ئوممەی عەرەبیی 
، بەو پێیەی دوژمنیان یەکە، ئەویش داگیرکاران و بێت، بەڵکو دەبێ لەگەڵ ویدا خۆی بسازێنێت

 ."هەلپەرستانە

لێدان لە زەینییەتی  دەکرێت ئەم نووسینانەی عەفلەق، وەک سەرەتایەکی ڕێگەخۆشکەر بۆ
کوردیی و عەرەبییش، ببینرێت. لە زەینییەتی کوردیی، بەو پێیەی کوردانی ئەم پارچەیە دەستیان 

بۆیە دەبێت  داوەتە خەباتی حیزبایەتیی چەکداریی و داوای ئازادیی نەتەوەیی خۆیان دەکەن،
ک لە وزەمان بە و هەندێ انەیە سەرقاڵمان بکەنوان بدرێت و سارد بکرێنەوە، چونکە لەلێی

خەرج بکەن. لێدانە لە زەینییەتی عەرەبییش، چونکە ئامادەکردنییەتی بۆ وەها شەڕ و  خۆیانەوە
شۆڕشێک، شەڕی کوردان وشۆڕشی سەرتاسەریی هەموو پارچەکانی نیشتمانی عەرەبیی: 

بەبێ وەها شۆڕشێکی پشتئەستوور بە کەلەپووری  ، گەر بە زاری عەفلەقەوە قسە بکەم،چونکە
 ن، ئازادیی عارەبان مومکین نابێت.ڕینمازێ

راسیۆنێکی ەهانایان بۆ وەها ئۆپ بۆچی بەعسییەکان؟ ڕووداوەکانی هەڵەبجە و ئەنفال بۆکە وایە 
ڕەنگە وەڵامی ئەم پرسیارە لەمەی ئێرە زیاتری بوێت، بەڵام دەشێت بوترێت برد؟  انەوەحشیی

دوژمنی خاک و خەڵکی عەرەب. ئەوان هەموو چونکە ئەوان لە فۆبیای دوژمنی نیشتماندا دەژیان، 
مادام کوردان دەیانەوێت ئازاد بن،  دا لێک دەدایەوە.تیۆریای پیلانگێڕییە چوارچێوەی شتێکیان ل

دەبێت لێیان بدرێت، چونکە دەبنە بەربەست لە گەیشتن بە خەونی لەمێژینەی خۆمان، خەونی 
 دی )أمة عربية واحدة، ذات رسالة خالدة(.ی زینئوممەیەکی عەرەبیی، خاوەن پەیامیەکێتیی خاک: 

باشتر ڕوون ەندێک لە وتارەکانی تری عەفلەق، پاش خوێندنەوەی ئەم چەند وتارە و هبۆیە 



ردنی ە کێوە ئیلهامی وەرگرتووە، لە کێوە باسی پێویستیی قڕککە سەددام حسێن ل دەبێتەوە،
یان بە نیشتمانی ڕاستەقینەدەجەنگان، لەکاتێکدا  نیشتمانێکی خەیاڵیکوردانی بیستووە. ئەوان بۆ 

 ڕەوا نەدەبینی. کورد

هێنانی ئازادیی، پرسێکی جددییە و سنووری گەل و ناوچەیەکی تپرسی چەسپاندنی ماف و بەدەس
، دەتوانێت داوای مافەکانی خۆی بکات، بەو اوی تێپەڕاندووە. تاک بە تاکی هەر وڵاتێکدیاریکر

وڵەتیی مافەکانی مرۆڤدا هاتووە. لە سەر ئاستی دەستەجەمعییش، وەک شێوەیەی لە یاسای نێودە
بەڵام لە  نییان داواکردنی سەربەخۆیی و مافی چارەی خۆنووسین، ڕەوایە.کورد و کوردستا

زەینییەتی بەعسیزمدا، کورد سەرباری ئەوەی هاتووەتە سەر ماڵی حازر و بەشیک لە خاکی 
داوای مافی سیاسی و کەلتووریی خۆی بکات! کورد و  ئەوانی داگیر کردووە، هاوکات دەوێرێت

، زیادەیەک بوو، شێرپەنجەیەک بوو ی بێت، بە زمانی دەروونشیکاریبۆ بەعسییەکان کوردستان
بە جەستەی نیشتمانی بەهەشتییانەی بەعسییەکانەوە. بۆیە هەرچی زووە، دەبوو ئەو زیادەیە، 

هەڵبکەندرێت. هەڵەبجە و ئەنفال ڕەمزی ئەم وێنە و ئەو نەخۆشییە، چارە بکرێت، لێ بکرێتەوە، 
وێنا گەورەیەن، دوو ڕووداوی گەورەی ناو ئەو سیاقە گەورەیەن. کاتێک کوردان بۆ 
یەکلاکردنەوەی هەندێک حساباتی شەخسی و حیزبیی خۆیان، ئەو دوو ڕووداوە بچووکتر لەوەی 

بە  ە مێژووییە تێنەگەشتوون.هەیە، نیشان دەدەن، پێش هەر شتێک دەیسەلمێنن کە لەم سیاق
کوردی و کورتی، هەڵەبجە و ئەنفال دەمێک بوو ڕوویان دابوو، دەمێک بوو، هەر لە چلەکانەوە، 
دیزاین کرابوون. ئەینا ئەوە جێبەجێکردنیان بوو کەوتە هەشتاکانەوە. مەبەست لە چلەکان، 

ڵانی تیۆریزەکردن بۆ ساڵانی سەرپێکەوتنی بەعسییەکانە لە سوریا و دواتریش لە عێراق؛ سا
دیدێکی نوێی شۆڕشگێڕیی لە نیشتمانی عەرەبیدا، بۆ بەعسیزم، کە وەک ماشینێکی گەورە، 
هەموو نەتەوەکانی تر دەماشێتەوە و دەپلیشێنێتەوە: دواتریش بە هاتنە سەر حوکمی بەعسییە 

، هەلی جێبەجێکردنی 1968وەک ئەحمەد حەسەن بەکر و سەددام حسێن لە  یڕەسەنەکان
. یەکەمین کاریشیان، مۆرکردنی دژی کوردانی عێراق، بۆ ڕەخسااڵەی خۆیان سەجێندای چەند ئ

پێدانی ئۆتۆنۆمی بە کوردان، کاتێک کێشەی  بوو بۆ 1970پەیماننامەی یازدەی ئازاری 
، پاش ئەوەی 1974ەر زوو و لە هەستیان بە لاوازیی دەکرد. بەڵام ه ناوخۆییان زۆر بوو و

 لەگەڵ ئێران، جێیان گرتەوە. یان1975ی کشانەوە و بە پەیماننامەی جەزائیری بەهێز بوونەوە، لێ
، جینۆساید و کیمیابارانکردنلەوێشەوە قۆناغی داپڵۆسین و پەت و خنکاندن، ئاوارەکردن و 

 ، دەستی پێ کرد.و برسیکردن  کۆچی بەکۆمەڵ


